
МИНИСТЕРСТВО ЗА ФИНАНСИИ

Врз основа на член 32 став (7), член 34 став (17), член 35 став (7) и член 37 став (14) од 
Законот за акцизите („Службен весник на Република Северна Македонија“ број 108/2019, 
143/2019 и 225/2019) министерот за финансии донесе

ПРАВИЛНИК ЗА ДВИЖЕЊЕ НА АКЦИЗНИ ДОБРА ВО ПОСТАПКА НА 
АКЦИЗНО ОДЛОЖУВАЊЕ

Член 1
Со овој правилник се пропишува движењето на акцизни добра во постапка на акцизно 

одложување.

Член 2
(1) Движењето на акцизните добра во постапка на акцизно одложување кое започнува и 

завршува на територијата на Република Северна Македонија согласно член 32 став (2) од 
Законот за акцизите (во понатамошниот текст: законот) се одвива преку размена на 
пораки во Системот за движење и контрола на акцизни добра.  

(2) Движењето на акцизните добра во постапка на акцизно одложување започнува со 
креирање на порака за нацрт електронски административен документ (во понатамошниот 
текст: нацрт е-АД). 

Член 3
(1) Електронскиот административен документ се пополнува електронски преку 

Системот за движење и контрола на акцизните добра  со примен на шифрите утврдени во 
Кодексот на шифри. 

(2) Електронските пораки за нацрт е-АД на кој му се доделува единствен 
административен референтен број на движење (во понатамошниот текст: ЕАРБД),   за 
откажување на е-АД, за промена на одредиште во е-АД, за известување за промена на 
одредиште во е-АД и за потврда на прием/потврда за извоз се пополнуваат   така што:

- колоната А содржи нумеричка шифра (број) која се однесува на поединечна група на 
податоци или подгрупа на податоци; секоја подгрупа на податоци е последователен низ на 
групата или подгрупата чиј составен дел претставува (на пример: кога групата на 
податоци се означува со 1, подгрупата на наведената група се означува со 1.1, а 
понатамошната подгрупа на таа подгрупа на податоци се означува со 1.1.1);

- колоната Б содржи азбучна шифра (буква) која се однесува на секој дел од податоците 
во подгрупата на податоци;

- колоната В ја утврдува групата или подгрупата на податоци или деловите на 
податоците;

- колоната Г означува дали внесувањето на податоците во секоја група или подгрупа на 
податоци или деловите на податоци е: „R” (required - задолжително) - означува дека 
податокот мора да биде внесен. Кога групата или подгрупата е означена со „О“ (optional – 
опционално) или „C“ (conditional – условено), делови од податоците во наведената група и 
понатаму може да бидат означени со „R“(required - задолжително) ако е одлучено дека 
податокот во таа група и подгрупа мора да се користи или кога се применува определен 
услов; „O” (optional – опционално), означува дека користењето на податоците  не е 
задолжително за лицето кое ја упатува пораката (испраќач или примач), освен ако се 
одлучи дека податоците се задолжителни во согласност со можностите наведени во 

колоната Д за некои од опционалните групи или подгрупи на податоци или делови на 
податоци, „C” (conditional - условено) - означува дека користењето на групата или 
подгрупата на податоци или деловите од податоците зависи од други групи или подгрупи 
или делови од податоци во истата порака и „D” (dependent-зависно), значи дека 
користењето на групата или подгрупата на податоци или на делови од податоците зависи 
од некој услов кој не може да биде проверен од страна на компјутерскиот систем, како 
што е наведено во колоните Д и Ѓ;

- колоната Д ги содржи условите за податоците чие што внесување е условено,  ги 
опишува опционалните и зависните податоци според потребата и наведува кои податоци 
треба да се внесат;

- колоната Ѓ ги содржи потребните појаснувања кои се однесуваат на дополнување на 
пораките;

- колоната Е содржи: за одредени групи или подгрупи на податоци, број кој ѝ претходи 
на шифрата „х“ и кој означува колку пати групата или подгрупата на податоци може да се 
повторува во пораката (почетна вредност е 1), за секој дел од податоците, освен за 
деловите кои се однесуваат на времето и/или датумот, карактери кои укажуваат на видот и 
должината на податокот. Шифрите за видот на податоци се: a – азбучни, n – нумерички и 
an – алфанумерички. Бројот кој следи по шифрата претставува дозволена должина на  
поединечните делови на податоците. Двете опционални точки кои се наоѓаат пред 
шифрата за должина значи дека податокот нема определена должина, но неговата 
должина може да содржи најмногу онолку знаци колку што е означено со шифрата за 
должина. Запирката во должината на податокот означува дека податоците може да 
содржат децимали, цифрата пред запирката ја означува вкупната должина на ознаката, 
цифрата после запирката го означува максималниот број на цифри по децималната точка и 
за деловите од податоците кои го означуваат времето и/или датумот, наведувањето на 
поимите „датум“, „време“ и „датум и време“  значи дека овие поими треба да се внесат со 
користење на стандардот ISO 8601 за прикажување на датумот и времето.

(3) Формата и содржината на електронските пораки од ставот (2) на овој член кои се 
разменуваат се дадени во Прилог 1 кој е составен дел на овој правилник.

(4) Формата и содржината на Кодексот на шифри даден во Прилог 2 кој е составен дел 
на овој правилник.

Член 4
(1) Електронската порака за упростениот административен документ се пополнува на 

начин наведен во став (2) на овој член со исклучок на шифрите кои се однесуваат на 
употребата на гаранцијата.

(2) Електронската порака за упростениот административен документ од ставот (1) на 
овој член се применува во случаите на движење на акцизни добра во постапка на акцизно 
одложување помеѓу акцизни складови на ист држател.

Член 5
(1) Барањето за прифаќање на гаранција за обезбедување на акцизниот долг за движење 

на акцизни добра, ги содржи следните податоци:
- вид на гаранција за која се бара одобрување;
- информации за идентитетот на подносителот на барањето;
- податоци за акцизните добра за кои ќе се употребува гаранцијата;
- општи услови за одобрување на гаранцијата кои опфаќаат регистрација на акцизниот 

обврзник во Република Северна Македонија, редовност во постапката на движење на 
акцизните добра, добра финансиска состојба, подготвеност за водење на транспортни 
операции и

- податоци за број и обем на операции на движење во постапка на акцизно одложување 
во претходните 12 месеци, а во случај на нов акцизен обврзник податоци за планирани 
движења за период од 12 месеци.

(2) Начинот на пресметка на износот на обезбедувањети на акцизниот долг  се врши врз 
основа на  видот на акцизните добра, бројот на транспортни операции за движењето на 
акцизните добра во постапка на акцизно одложување во претходните 12 месеци или 
обемот на планираните транспортни операции на месечно ниво и износот на можниот 
акцизен долг кој може да настане при движењето на акцизни добра во постапка на 
акцизно одложување.

(3) Кон барањето од став (1) на овој член се приложуваат документи со кои се докажува 
дека акцизниот обврзник е регистриран на акцизното подрачје, дека е редовен корисник 
на акцизните постапки и е имател на акцизни одобренија.

Член 6
Резервната постапка се спроведува во случај на прекин на работата на Системот за 

движење и контрола на акцизни добра или на компјутерскиот систем на испраќачот, на 
следниот начин:

- пред почетокот на движењето се известува надлежниот царински орган за 
испраќањето на акцизните добра и се доставува хартиен административен документ кој ги 
придружува акцизните добра и кој содржи исти податоци како и нацрт е-АД и

- се овозможува проверка на податоците од хартиениот административен документ.

Член 7
(1) Хартиениот административен документ се поднесува на хартија во бела боја со 

формат A4.
(2) Формата и содржината на хартиениот административен документ се дадени во 

Прилог 3 кој е составен дел на овој Правилник.

Член 8
Овој правилник влегува во сила наредниот ден од денот на објавувањето во „Службен 

весник на Република Северна Македонија“, а ќе отпочне да се применува од 1 јануари 
2020 година.

Бр. 20-12344/1
30 декември 2019 година Министер за финансии,

Скопје д-р Нина Ангеловска, с.р.

